
Abstrak

Kawasan Dataran Tengah Thailand khususnya kawasan Bangkok menjadi tumpuan pelbagai masyarakat dari pelbagai latar belakang budaya antaranya termasuk komuniti Melayu yang dianggarkan berjumlah seramai 700,000 orang. Orang-orang Melayu ini telah mendiami daerah ini sejak zaman Ayuthaya sekitar abad 13 dan 14 dan jumlahnya semakin meningkat sejak awal zaman Rattanakosin pada abad ke 15 iaitu kesan dari peperangan antara Kerajaan Siam dengan Kerajaan-kerajaan Melayu di daerah Selatan. Sejak zaman Kerajaan Rattanakosin dengan raja yang memerintah bergelar Rama telah memperkenalkan perlbagai dasar pemerintahan yang memberi kesan kepada perjalanan identiti  masyarakat Thai termasuk orang-orang Melayu khususnya dasar asimilasi. Sebagai bangsa yang kuat mempertahankan jati diri bangsa, orang-orang Melayu ini walau bagaimanapun mengadaptasikan dasar-dasar yang dikemukakan dan pengubahsuaian identiti berlaku dari semasa ke semasa sepanjang Raja Rama memerintah. Semua yang dilakukan adalah demi survival untuk meneruskan kehidupan di bawah kekuasaan Kerajaan Rattanakosin ini. Kini, dua ratus tiga puluh tahun sudah berlalu, orang-orang Melayu dikatakan masih dapat meneruskan jati diri bangsa Melayu di tengah-tengah kehidupan orang-orang Thai yang merupakan masyarakat majoriti. Kertas ini akan menganalisis evolusi jati diri yang berlaku di kalangan orang-orang Melayu ini yang dapat dibahagikan kepada tiga kumpulan iaitu, identiti yang telah ditinggalkan seperti pakaian tradisioal, identiti yang berasaskan pengadaptasian dasar asimilasi bersama masyarakat majoriti seperti sistem pendidikan agama dan identiti yang masih diteruskan seperti penggunaan bahasa Melayu dalam kehidupan seharian. 

EVOLUTION OF IDENTITY AMONG THAI MALAY COMMUNITY IN BANGKOK PLAIN, THAILAND

Central Plains of Thailand especially area of Bangkok, is the focal point of the community from different cultural backgrounds including Malay community, estimated at about 700,000 people.  The Malay people have inhabited this area since the Ayuthaya period around the 13th and 14th centuries and the numbers are increasing since the early Rattanakosin era in the 15th century, especially an impact of a war between the Kingdom of Siam and the Malay Kingdoms in the South.  Under the reign of the Kingdom of Rattanakosin with the King called as Rama has introduced a variety of government policies that will affect Thai society, including the identity of the Malays in particular the policy of assimilation.  Known to be very strong embodying the powerful spirit to maintain identity, the Malays have nevertheless adopted and modifying what been introduce to them. All that is done is for the sake of survival under the rule of the Kingdom of Rattanakosin. Now, after two hundred and thirty years, Malay in the midst of Thai people able to live peacefully in between the majority. This paper tries to analyze the evolution of identity prevailing among the Malay people that can be divided into three groups, namely, the abundant traditions such as clothing; identity-based adaptation policies of assimilation with the majority society such as religious education and the continuity of the identity such as usage of Malay language in daily life.

Kertas ini bertujuan untuk mengenalpasti evolusi identiti Melayu di kalangan komuniti Melayu Thai di Dataran Bangkok, Thailand. Penganalisisan data adalah terdiri daripada kaedah kepustakaan dan kaedah temubual di lapangan. Antara bahan yang digunakan di perpustakaan  ialah buku, makalah, kertas kerja, jurnal, ensiklopedia, tesis dan juga keratan akhbar yang berkaitan dengan tajuk tesis ini. Tulisan utama yang digunakan oleh pengkaji ialah bahan-bahan yang berkaitan dengan komuniti Melayu dan bahan-bahan yang berkaitan dengan orang Melayu Muslim di tengah Thailand seperti Maxwell W.E.,
, Raymond Scupin
, Surin Pitsuwan
, Wyatt David K.
, Sawvanee Jitmoud
, Gilquin Michel
, Francis R. Bradley
 dan Worawit Baru
. Manakala, temu bual di lapangan dilakukan di kalangan penduduk-penduduk dan pengetua kampung-kampung Melayu di Bangkok dan persekitaran. Maklumat ini akan digunakan untuk melihat suvival dan perubahan orang Melayu Bangkok yang tidak dicatat dalam sejarah Thai. Penganalisisan data akan dilakukan berdasarkan maklumat daripada kedua-dua kaedah untuk memperlihatkan evolusi jati diri orang-orang Melayu di kawasan tersebut. 
Latar Belakang Orang Melayu Thai di Dataran Bangkok
Dalam Sejarah Thai didapati maklumat yang menekankan hubungan dan lawatan rasmi antara kerajaan-kerajaan Melayu dengan kerajaan Siam dalam zaman Ayutthaya. Begitu juga dengan Orang Melayu Thai di bahagian Tengah Thailand, mereka bermula mendiami di kawasan ini selepas hubungan antara kerajaan dimulakan. 
Penubuhan kerajaan Ayutthaya pada tahun 1350 seluruh Semenanjung hingga Temasik (Singapura) mulai tuduk kepada kekuasaan Siam. Negeri-negeri Melayu seperti Terang, Chumpon, Ujong Sanglang, Berdelung dan Singgora di utara Semenanjung hingga Segenting Kra, negeri-negeri patani, Teluban, Kedah, Kelantan, Pahang dan Melaka didakwa menjadi negara ngaungan Siam dan menghantar ufti kepada Ligor atau Nakornsrithammarat.
 Maklumat yang paling jelas tentang hubungan antara negeri-negeri Melayu dengan Siam adalah lawatan rasmi Sultan Muzaffar Syah yang menguasai kerajaan Patani pada tahun 1530-1564. Baginda memberi kepentingan kepada hubungan antara Patani dengan Siam yang menjajah negeri-negeri Melayu utara Semenanjung.
 
Selain daripada hubungan politik antara kedua kerajaan, terdapat juga hubungan ekonomi yang dijangka sebagai punca kedudukan orang Melayu di kawasan tengah Thailand dalam zaman Ayutthaya. Pada zaman itu, Ayutthaya sebagai pusat perdagangan yang ramai pedagang asing yang datang untuk meniaga. Termasuk juga pedagang-pedagang dari negeri Melayu seperti Patani, Melaka, Kedah dan lain-lain. Begitu juga dengan maklumat yang didapat daripada Muzium Istana Kesultanan Melaka menyatakan tentang hubungan perdagangan ini bahawa “walaupun catatan sejarah menyatakan tentang kerengganan antara Melaka dengan Siam, tetapi disebabkan oleh faktor ekonomi kedua negeri ini meneruskan perhubungannya. Menurut Tom Pires dan Ray de Brito, hubungan dua hala ini dilihat dari segi kepentingan dan keperluan bahan-bahan dan makanan yang diperlukan oleh Melaka dari Siam. Fakta ini menjelaskan bahawa hubungan ekonomi di antara dua kerajaan ini adalah baik.
 Berdasarkan perdagangan ini, dipercayai bahawa beberapa pedagang dari negeri-negeri Melayu mula mendiami kawasan ini. Sawvanee Jitmout pernah menyatakan bahawa di Ayutthaya terdapat bukti yang memperlihatkan di kawasan tengah Thailand dijumpai orang Melayu dari Patani dan negeri-negeri Melayu naungan Siam lain di Semenanjung mendiaminya sebelum Patani dikalahkan oleh Siam pada tahun 1786.
 komuniti Melayu di kota Ayutthaya dipanggil Khaek Tani
.
Pada zaman Thonburi, hubungan Siam dengan negara-negara lain sangat kurang kerana kekalahan terhadap Burma pada zaman Ayutthaya masih lagi berkesan.Apabila Ayutthaya dikalahkan oleh Burma, negeri-negeri naungan Siam di Semenanjung seperti Kedah, Patani, Kelantan dan Terengganu menghentikan penghantaran ufti tahunan seperti yang pernah dihantar kepada istana Siam pada zaman Ayutthaya. Raja Thonburi pernah menitahkan Phraya Nakornsrithammarat yang masih menyerah kerajaan Siam cuba berunding dengan negeri Kedah dan Patani untuk meminjam wang sebanyak 1,000 ชั่ง (Chang) setiap negeri untuk digunakan oleh pengurusan penubuhan kerajaan baru. Tetapi perundingan tersebut dinafikan oleh raja-raja Melayu. Walaupun perundingan dinafikan, Raja Thonburi pun tidak menghantar angkata tentera untuk menyerang negeri-negeri tersebut sepanjang zaman kerana peperangan dengan Burma dan kawasan lain lebih penting dan belum diselesaikan. 

Pada tahun 1782, Raja Rama I menubuhkan dinasti Chakri, kerajaan Rattanakosin (1782-sekarang) dan menobatkan diri sebagai raja pertama dari dinasti tersebut. Pada tahun yang sama beliau mengasaskan kota yang baru di Bangkok. Pada zaman ini ramai penduduk negeri-negeri Melayu dibawa ke Bangkok sebagai tawanan perang. Perpindahan ini seperti kewujudan perkataan “orang Melayu Bangkok/Nayu Bakok” yang digunakan dan dirujuki orang berketurunan Melayu yang mendiami di kawasan Tengah Thailand. Berdasarkan karya-karya sejarah migrasi penduduk Patani ke kota Bangkok ini dilakukan sebanyak tiga kali dalam dua zaman iaitu dua kali pada zaman Raja Rama I (1786 dan 1791) dan satu kali pada zaman Raja Rama III (1832). Menurut maklumat dan cerita yang diceritakan dalam kumpulan orang Melayu Bangkok, jumlah tawanan sekurang-kurangnya 20,000 orang.
 Pemindahan dan penempatan orang Melayu dari Selatan ke Tengah Thailand adalah bertujuan untuk :

a) Menambah tenaga kerja dalam membangunkan kota Bangkok yang pada mulanya diasaskan demi menambahkan jumlah warga penduduk Bangkok yang belum lagi terjamin daripada serangan tentera Burma.

b) Menjadikan tawanan dari Patani sebagai tenaga kerja dalam memperbanyakkan bekalan bahan makanan dalam menghadapi serangan Burma.

c) Memperkecilkan jumlah penduduk Melayu Patani supaya dapat mengelakkan berlakunya sebarang niat atau cita-cita untuk membebaskan diri daripada naungan Siam atau melakukan sesuatu untuk melepaskan diri daripada kawalan Siam.

d) Menjadi langkah bagi proses asmilasi kaum.

Pengkategorian Tempoh Evolusi Identiti Melayu Thai di Dataran Bangkok
Dalam kajian ini, pengkaji hanya membincangkan evolusi identiti Melayu Thai di Dataran Bangkok. Oleh yang demikian, berdasarkan maklumat yang didapati daripada kajian kepustakaan dan temubual di lapangan, boleh mengkategorikan tempoh Evolusi Identiti mereka kepada lima kategori iaitu:

i) Zaman sebelum zaman Rattanakosin

ii) Zaman pemerintahan Raja Rama I hingga zaman pemerintahan Raja Rama V sebelum pembatalan sistem perhambaan.

iii) Zaman pemerintahan Raja Rama V selepas pembatalan sistem pemerintahan hingga zaman pemerintahan Raja Rama VI

iv) Zaman pemerintahan Raja Rama VII hingga zaman pemerintahan Raja Rama VIII

v) Zaman pemerintahan Raja Rama IX

Zaman Sebelum Zaman Rattanakosin

Pada zaman Ayutthaya, orang Melayu yang mendiami di kawasan Tengah Thailand adalah para pedagang Melayu yang datang ke kota Ayutthaya untuk berniaga. Jumlah penduduk Melayu di kawasan ini masih tidak ramai. Tambahan lagi, kebanyakan pedagang Melayu berkahwin dengan orang tempatan untuk memudahkan perniagaan mereka. Masyarakat Melayu di Bahagian Tengah Thailand pada zaman itu hingga zaman Thonburi ditahapkan “integrasi” iaitu orang Melayu mewujudkan hubungan yang agak mantap dengan anggota masyarakat tempatan dan mengambil bahagian dalam pelbagai aspek kehidupan mereka. Manakala mereka tidak meninggalkan identiti kebangsaan mereka iaitu agama Islam dan amalan-amalan yang berkaitan dengannya. Ketika budaya-budaya yang lain seperti bahasa dan adat istiadat lain telah diserap budaya Thai ke dalam masyarakat mereka termasuk juga seni bina pembinaan Masjid. Sila lihat Gambar 1 iaitu Masjid Bangluang untuk merujukkan seni bina pembinaan Masjid di kalang penduduk keturunan Melayu zaman sebelum kerajaan Rattanakosin.
[image: image1.jpg]



Gambar 1: Masjid Bangluang

Sumber: www.manager.co.th

Zaman Pemerintahan Raja Rama I hingga Zaman Pemerintahan Raja Rama V sebelum Pembatalan Sistem Perhambaan
Selepas orang Melayu dibawa ke Bangkok pada zaman pemerintahan Raja Rama I dan Raja Rama III kerajaan Rattanakosin, mereka ditempatkan di kawasan yang berlainan untuk mengelakan pemberontakan dan niat untuk membebaskan diri serta melarikan diri balik ke tanah air mereka, iaitu Patani. Berdasarkan maklumat yang diperolehi, masyarakat Thai terutamanya di bahagian Tengah Thailand sebelum berlakunya pembatalan sistem perhambaan pada zaman Raja Rama V telah membahagikan kelas sosial orang Thai kepada dua kumpulan utama, iaitu kumpulan kerabat diraja dan kumpulan penduduk. Penduduk Thai pada zaman itu pula dibahagikan kepada tiga kumpulan iaitu Nai atau pembesar (pegawai kerajaan), Phrai atau orang (rakyat) biasa dan Thas atau hamba.
Pada masa itu, orang Melayu tidak mempunyai pilihan yang banyak dalam kedudukannya kecuali mengikut segala arahan yang diberikan oleh kerajaan sahaja. Berdasarkan status hamba, mereka adalah penduduk yang berstatus paling rendah dan dihadkan beberapa hak dalam kehidupan terutamanya perjalanan dan pekerjaan. Dengan pengehadan tersebut, masyarakat Melayu pada awal zaman Rattanakosin dipisahkan daripada masyarakat Thai yang menjadi majoriti. Identiti orang Melayu masih dikekalkan Patani tanpa gangguan daripada kerajaan dan masyarakat majoriti. Setiap masyarakat mempunyai seorang atau dua orang sahaja yang boleh bercakap bahasa Thai. Mereka yang boleh bercakap bahasa Thai akan dijadikan penterjemah apabila hubungi pihak pegawai kerajaan. bahasa Melayu terus digunakan sebagai bahasa pengantar dalam masyarakat. Begitu juga dengan budaya-budaya lain, semua diteruskan seperti yang pernah dilakukan di negeri-negeri asalnya di Selatan Thai.

Zaman Pemerintahan Raja Rama V selepas Pembatalan Sistem Pemerintahan hingga Zaman Pemerintahan Raja Rama VI
Dasar Pembatalan Sistem Perhambaan yang dikuatkuasaka pada zaman pemerintahan Raja Rama V merupakan faktor utama yang memubahkan kehidupan orang Melayu Thai di Dataran Bangkok. Pembatalan sistem perhambaan melakukan interaksi antara masyarakat Melayu dengan masyarakat lain di kawasan sekeliling terutamanya masyarakat Thai yang merupakan majoriti di kawasan ini. Identiti orang Melayu Thai di Dataran Bangkok dapat dilihat perubahan apabila kerajaan Thai menguatkuasakan Dasar Penguasaan Pendidikan pada hujung zaman pemerintahan Raja Rama V dan Dasar Penguatkuasaan Pendidikan Wajib pada zaman pemerintahan Raja Rama VI. Kedua-dua dasar tersebut mempengaruhi identiti Melayu secara langsung terutamanya bahasa Melayu. Dasar-dasar ini dijalankan untuk membuatkan semua rakyat Thai terutamanyaaa   kumpulan minoriti lebih banyak mempelajari bahasa Thai dan mendapat pendidikan umum. Berdarkan penguatkuasaan dasar tersebut, bahasa Melayu di kalangan masyarakat Melayu dikurangkan peranannya terutamanya di kawasan bandar sehingga akhirnya penduduk Melayu generasi kemudian tidak boleh memahami bahasa Melayu kerana tidak digunakan dalam kehidupan seharian. Selain daripada perubahan penggunaan bahasa Melayu, budaya pembelajaran agama Islam juga dikesankan dasar tersebut. Anak-anak Melayu yang selama sebelum ini mempelajari ilmu agama Islam pada waktu siang mesti menukarkan jadual pembelajaran agama kepada waktu petang atau malam kerana pada waktu siang mereka mesti bersekolah kerajaan. Identiti orang Melayu jelas dilihat perubahannya pada zaman ini.

Zaman pemerintahan Raja Rama VII hingga zaman pemerintahan Raja Rama VIII

Pada zaman ini, sistem pemerintahan negara Thai ditukarkan daripada sistem monarki atau raja berkuasa mutlak kepada sistem demokrasi beraja di bawah perlembagaan. Penukaran sistem pemerintahan negara sangat mempengaruhi penduduk yang mendiami di kawasan Tengah Thailand yang merupakan pusat pentadbiran negara. Kerajaan Thai di bawah pimpinan Perdana Menteri Jeneral Phibul Songkhram menjalankan Dasar Pembentukan Negara atau Ratthaniyom. Selepas beliau menjawat jawatan perdana menteri, dasar-dasar yang berbentuk nasiolisme telah di tetapkan dan dijalankan. Ini kerana negara Thai pada masa itu sangat memerlukan perpanduan rakyat dalam menghadapi kesenggitan perang dunia kedua yang telah bermula di Benua Eropah.
 Dasar Pembentukan Negara Thai dijalankan melalui konsep nasiolisme terlampau dengan tanggapan budaya bahasa Thai tanpa mengira etnik, agama dan kepercayaan yang berbeza. Seruruh penduduk Thai mesti mempunyai kesedaran sebagai seorang Thai dengan mengamalkan budaya yang sama. Pengisytiharan Ratthaniyom yang dikeluarkan oleh kerajaan Phibul Songkram diterapkan semua perkara yang boleh mempengaruhi cara hidup rakyat dengan tidak menentukan batasan kuasa kerejaan dalam bertindak. Oleh yang demikian, hak dan kebebasan peribadi, bahkan kehidupan perseorangan di dalam rumah tangga pun tidak terlepas dari kawalan kerajaan. 

Phibul Songkram mengatakan dalam minit mensyaurat jamaah menteri kali ke-24/2484,  bahawa “Negara Thai kepunyaan orang Thai, tidak sepatutnya orang agama laian mendiami”.
 Ucapan Phibul Songkram  tersebut sangat mempengaruhi psikologi penduduk Muslim di seluruh negara.
 Worawit Baru menyatakan bahawa  empat aspek Ratthaniyom memberi kesan ke atas orang Muslim di negara Thai secara umum dan orang Melayu di Selatan Thailand secara khusus,
 iaitu:
i) Ratthaniyom Bilangan I, yang menyebut tentang penggunaan nama negara, kewarganegaraan dan bangsa bagi semua orang Thai, telah menekankan dan mempertingkatkan perasaan perkauman di kalangan orang Thai pelbagai bangsa dan keturunan, khususnya orang Melayu di Selatan Thai. Perasaan perkauman tersebut tidak lahir serta merta. Tetapi terpendam di dalam hati mereka dan beransur-ansur meningkat.
ii) Ratthaniyom Bikangan II, mengenai panggilan nama orang Thai. Kerajaan memaksa rakyat Thai menggunaan perkataan Thai untuk semua rakyatnya serta tidak membenar orang Thai memanggil dirinya mengikut bangsa dan keturunan asalnya. Orang Thai mesti berketurunan dan berbangsa Thai.
iii) Ratthaniyom Bilangan IX, mengenai bahasa dan persuratan Thai dengan tatasusila rakyat, telah mengenaskan bahawa semua rakyat Thai mesti menganggap mempelajari bahasa Thai sebagai tugasnya yang penting serta menggalakkan orang rammmai   supaya mempelajarrri dan memahami bahasa Thai. Ini bertujuan supaya orang Thai tidak mempunyai ruang perbezaan yang begitu jauh menurut daerah masing-masing.
iv) Ratthaniyom Bilangan X, yang menyebut tentang pakaian orang Thai, telah menggariskan bahawa orang Thai mesti berpakaian mengikut apa yang ditetapkan oleh kerajaan.
Sewaktu penguatkuasaan Dasar Ratthaniyom, orang Melayu di Bangkok dan kawasan persekitaran digesa supaya mengamalkan budaya-budaya mengikut dasar kerajaan. Mereka dilarang memakai kopiah, songkok serta sarung bagi orang lelaki dan   perngharaman wanita berselendang. Sesiapa yang masih berpakaian mengikut kebudayaan tersendiri tidak akan dilayani atau mendapat kemudahan apabila menghubungi pejabat-pejabat kerajaan. Perempuan yang berambut panjang mesti digunting sehingga pendek dan mesti memakai topi. Dan sesiapa yang melanggar arahan kerajaan akan ditangkap. Kerajaan menjalankan langkah-langkah melenyapkan dan menghilangkan istilah Melayu yang sekaligus mencantumkan bahasa, bangsa dan agama pada diri Melayu, dan digantikan dengan istilah “Thai Muslim”. Kawasan yang sangat dipengaruhi dasar ini adalah kampung-kampung Melayu yang terletak di dalam bandar. Manakala, terdapat juga beberapa kampung Melayu di luar bandar terutamanya di wilayah   Prathumthani yang boleh meneruskan identiti Melayu terutamanya penggunaan bahasa Melayu dalam kalangan penduduk kampung dan diwarisi sampai sekarang.
Zaman pemerintahan Raja Rama IX
Ketidakpuasan dan ketegangan di kalangan orang Muslim seluruh negara disedari oleh kerajaan. Pihak kerajaan berusaha menghapuskan konflik dan ketidakpuasan di kalangan orang Melayu terhadap kerajaan Phibul Songkhram yang dijalankan sebelum ini dengan menjalankan “Dasar Penaungan Agama Islam” untuk menyelesaikan masalah tersebut. Berdasarkan Dasar Penaungan Agama Islam yang dijanlankan oleh kerajaan, orang Melayu di Bangkok dan kawasan sekitarnya dikembalikan hak-hak  dan kebebasan dalam kehidupan dan kepercayaan. Mereka tidak mesti berpakaian mengikut peraturan-peraturan kerajaan seperti zaman pemerintahan Phibul Songkhram sebelum ini. Amalan-amalan kehidupan dikembalikan seperti biasa. Orang Melayu mempunyai hak dalam pengekalan identiti yang saksama dengan penduduk Thai lain. Walaupun, Dasar Pembentukan Negara yang menghampuskan cara hidup minoriti akan dibatalkan, tetapi kesannya terhadap identiti Melayu masih lagi diteruskan. Kehidupan selama tujuh tahun di bawah pengehadan hak kebudayaan dengan kekerasan dan ketegasan, identiti Melayu yang makin dikurangkan peranan berasaskan masa, pemodenan dan kemajuan lebih cepat dihilangkan. Identiti yang tidak boleh diadaptasi seperti pakaian tradisional ditinggalkan. Manakala identiti yang boleh adaptasi akan diadaptasikan mengikut kesesuaian seperti penubuhan sekolah swasta yang mempunyai mata pelajaran agama, penubuhan sekolah tadika untuk memberi pendidikan kepada anak-anak Melayu selepas bersekolah kerajaan. Ketika identiti yang boleh dikekalkan dari dahulu hingga sekarang dalam setiap kampung Melayu adalah kepercayaan dalam agama Islam yang masih teguh walaupun telah banyak kali menghadapi krisis. Bahasa Melayu juga sebagai salah satu identiti yang boleh dikekalkan hingga sekarang tetapi kawasan yang boleh mewarisinya ialah kampung Melayu di wilayah Prathumthani sahaja. Setiap kawasan perkampungan Melayu mempunyai keadaan identiti yang berbeza dan identiti Melayu di  kalangan orang Melayu Thai di luar bandar lebih jelas dilihat daripada orang Melayu yang menkdiami di kawasan bandar setiap amalan dalam kehidupan. 
Kesimpulan
Sepanjang sejarah orang Melayu Thai di Dataran Bangkok, dasar kerajaan yang dikuatkuasakan merupakan faktor utama yang mempengaruhi identiti orang Melayu. Setiap zaman mempunyai identiti yang berbeza berdasarkan dasar-dasar yang dikuatkuasakan oleh kerajaan. Sebagai bangsa yang kuat mempertahankan jati diri bangsa, orang-orang Melayu ini walau bagaimanapun mengadaptasikan dasar-dasar yang dikemukakan dan pengubahsuaian identiti berlaku dari semasa ke semasa sepanjang Raja Rama memerintah. Semua yang dilakukan adalah demi survival untuk meneruskan kehidupan di bawah kekuasaan Kerajaan Rattanakosin ini. Kini, dua ratus tiga puluh tahun sudah berlalu, orang-orang Melayu dikatakan masih dapat meneruskan jati diri bangsa Melayu di tengah-tengah kehidupan orang-orang Thai yang merupakan masyarakat majoriti. Evolusi jati diri yang berlaku di kalangan orang-orang Melayu ini yang dapat dibahagikan kepada tiga kumpulan iaitu, identiti yang telah ditinggalkan seperti pakaian tradisioal, identiti yang berasaskan pengadaptasian dasar asimilasi bersama masyarakat majoriti seperti sistem pendidikan agama dan identiti yang masih diteruskan seperti penggunaan bahasa Melayu dalam kehidupan seharian. 

